
Adityastotram Or Suryastotram

આદિત્યસ્તોત્રમ્ અથવા સૂર્યસ્તોત્રમ્

શ્રીગણેશાય નમઃ ।
નવગ્રહાણાં સર્વેષાં સૂર્યાદીનાં પૃથક્ પૃથક્ ।
પીડા ચ દુઃસહા રાજઞ્જાયતે સતતં નૃણામ્ ॥ ૧॥
પીડાનાશાય રાજેન્દ્ર નામાનિ શ‍ૃણુ ભાસ્વતઃ ।
સૂર્યાદીનાં ચ સર્વેષાં પીડા નશ્યતિ શ‍ૃણ્વતઃ ॥ ૨॥
ૐઆદિત્ય સવિતા સૂર્યઃ પૂષાર્કઃ  શીઘ્રગો રવિઃ ।
ભગસ્ત્વષ્ટાઽર્યમા હંસો હેલિસ્તેજો નિધિર્હરિઃ ॥ ૩॥
દિનનાથો દિનકરઃ સપ્તસપ્તિઃ પ્રભાકરઃ ।
વિભાવસુર્વેદકર્તા વેદાઙ્ગો  વેદવાહનઃ ॥ ૪॥
હરિદશ્વઃ કાલવક્ત્રઃ કર્મસાક્ષી જગત્પતિઃ ।
પદ્મિનીબોધકો ભાનુર્ભાસ્કરઃ કરુણાકરઃ ॥ ૫॥
દ્વાદશાત્મા વિશ્વકર્મા લોહિતાઙ્ગસ્તમોનુદઃ  ।
જગન્નાથોઽરવિન્દાક્ષઃ કાલાત્મા કશ્યપાત્મજઃ ॥ ૬॥
ભૂતાશ્રયો ગ્રહપતિઃ સર્વલોકનમસ્કૃતઃ ।
જપાકુસુમસઙ્કાશો ભાસ્વાનદિતિનન્દનઃ ॥ ૭॥
ધ્વાન્તેભસિંહઃ   સર્વાત્મા લોકનેત્રો વિકર્તનઃ ।
માર્તણ્ડો મિહિરઃ સૂરસ્તપનો લોકતાપનઃ ॥ ૮॥
જગત્કર્તા જગત્સાક્ષી શનૈશ્ચરપિતા જયઃ ।
સહસ્રરશ્મિસ્તરણિર્ભગવાન્ભક્તવત્સલઃ ॥ ૯॥
વિવસ્વાનાદિદેવશ્ચ દેવદેવો દિવાકરઃ ।
ધન્વન્તરિર્વ્યાધિહર્તા દદ્રુકુષ્ઠવિનાશનઃ ॥ ૧૦॥
ચરાચરાત્મા મૈત્રેયોઽમિતો વિષ્ણુર્વિકર્તનઃ   ।

આદિત્યસ્તોત્રમ્ અથવા સૂર્યસ્તોત્રમ્

દુઃખશોકાપહર્તા ચ કમલાકર આત્મભૂઃ ॥ ૧૧॥ (લોકશોકાપહર્તા, કોકશોકાપહર્તા)

નારાયણો મહાદેવો રુદ્રઃ પુરુષ ઈશ્વરઃ ।
જીવાત્મા પરમાત્મા ચ સૂક્ષ્માત્મા સર્વતોમુખઃ ॥ ૧૨॥
ઇન્દ્રોઽનલો યમશ્ચૈવ નૈરૃતો વરુણોઽનિલઃ ।
શ્રીદ ઈશાન ઇન્દુશ્ચ ભૌમઃ સૌમ્યો ગુરુઃ કવિઃ ॥ ૧૩॥
શૌરિર્વિધુન્તુદઃ   કેતુઃ કાલઃ કાલાત્મકો વિભુઃ ।
સર્વદેવમયો દેવઃ કૃષ્ણઃ કામપ્રદાયકઃ ॥ ૧૪॥ (કાયપ્રદાયકઃ)

ય એતૈર્નામભિર્મર્ત્યો ભક્ત્યા સ્તૌતિ દિવાકરમ્ ।
સર્વપાપવિનિર્મુક્તઃ સર્વરોગવિવર્જિતઃ   ॥ ૧૫॥
પુત્રવાન્ ધનવાન્ શ્રીમાઞ્જાયતે સ ન સંશયઃ ।
રવિવારે પઠેદ્યસ્તુ નામાન્યેતાનિ ભાસ્વતઃ ॥ ૧૬॥
પીડાશાન્તિર્ભવેત્તસ્ય ગ્રહાણાં ચ વિશેષતઃ ।
સદ્યઃ સુખમવાપ્નોતિ ચાયુર્દીર્ઘં ચ નીરુજમ્ ॥ ૧૭॥
ઇતિ શ્રીભવિષ્યપુરાણે આદિત્યસ્તોત્રં સમ્પૂર્ણમ્ ।
આદિત્યાષ્ટોત્તરનામસ્તોત્રમ્

